
Frá forstjóra

Á nýju ári verður, líkt og áður, forgangsmál að tryggja klíníska uppbyggingu
og mönnun á Sjúkrahúsinu á Akureyri. Mikil vinna hefur átt sér stað er
varðar ráðningar og er gleðilegt að nefna að nýverið hafa verið ráðin til SAk
bæði hjartalæknir og lungnalæknir í hlutastarfi. Enn er þó nokkur óvissa er
varðar lyflækningar, en þó nánast búið að manna vaktir út mars. Þá er unnið
að styrkingu krabbameinslækninga og verið að útbúa viðbrögð við bráða
speglunarþjónustu.  

Hildigunnur Svavarsdóttir, forstjóri

Ákveðið að opna sjö daga deild á ný á Kristnesi
Fyrir áramót sendi sjúkrahúsið frá sér ákall til samfélagsins með það í huga að reyna að manna þjónustu
endurhæfingardeildar, svo að halda megi úti 7 daga deild. Ákallið skilaði að hluta árangri og hefur verið ákveðið að opna 7
daga rými frá og með 7. febrúar n.k. Þó vantar enn hjúkrunarfræðinga til starfa þar og hvet ég áhugasama til að kynna sér
starfið, en þar er kjörið tækifæri til að taka þátt í uppbyggingu mikilvægrar þjónustu.  

Nýbygging og staða húsnæðismála

Mikil vinna er í gangi er varðar nýbyggingu við SAk, en gert er ráð fyrir að fullnaðarhönnun deilda ljúki í nóvember n.k.,
stefnt á að útboð vegna jarðvegsframkvæmda fari út í febrúar og að fyrsta skóflustungan verði tekin 30. apríl n.k. Þá standa
nú yfir miklar lagfæringa í kjallara húsnæðis okkar á Eyrarlandsvegi, auk þess sem vegna rakaskemmda eru fyrirhugaðir
flutningar á starfsemi dag- og göngudeildar geðdeildar.  

Þungur rekstur
Nú liggur nokkurn veginn fyrir rekstrarstaða í lok árs 2025. Því miður er útlit fyrir um hálfan milljarð króna í halla. Þó ríkir
enn óvissa um ríkisframlög vegna launabóta tengt  kjarasamningum lækna. Fyrir liggur sundurliðuð  fjárveiting til SAk fyrir
árið 2026 og er töluvert gat á milli fjárveitinga og okkar áætlana um rekstur. Áframhaldandi vinna vegna þessa er og verður
í gangi meðal stjórnenda.  

Fjölbreytt og spennandi verkefni framundan
Venju samkvæmt eru fjölmörg spennandi og krefjandi verkefni í vinnslu hjá stofnuninni. Sem dæmi má nefna að
starfshópur á vegum HRN vinnur nú að mótun framtíðarþjónustu SAk, auk þess sem utanaðkomandi ráðgjafi aðstoðar
við rýni á rekstri. Þá hefur starfshópur um hvernig megi laða sérfræðilækna til starfa á SAk skilað áfangaskýrslu sem þarf að
vinna frekar úr. Fulltrúar SAk hafa einnig fundað um fyrirhugaðar áherslur og verkefni tengd nýrri þróunar- og
þjónustumiðstöð Stafrænnar heilsu, sem er starfseining innan HRN. Hlutverk miðstöðvarinnar er afar mikilvægt og felst í
því að samhæfa öll stafræn þróunarverkefni í heilbrigðisþjónustu, tryggja yfirsýn og styðja við nýsköpun – þar með talið
aukna aðkomu einkaaðila. 

Læknar sem tóku nýlega til starfa á SAk

Hjartalæknir

Lungnalæknir

Hussam Mahmoud Sheta, hjartalæknir, hefur verið ráðinn til starfa. Hussam er
sérfræðingur í hjartalækningum með sérþekkingu á hjarta- og æðasjúkdómum,
með sérstaka áherslu á kransæðasjúkdóma. Hann lauk læknisprófi frá
Háskólanum í Suður-Danmörku árið 2007 og doktorsprófi (PhD) frá sama
háskóla árið 2022. Doktorsrannsóknir hans beindust að hjarta- og
æðasjúkdómum og hefur hann birt fjölda vísindagreina í ritrýndum alþjóðlegum
tímaritum. Hann hefur lokið sérnámi í hjartalækningum og starfað sem
sérfræðilæknir í Danmörku, meðal annars við Háskólasjúkrahúsið í Óðinsvéum.
Auk þess hefur Hussam víðtæka klíníska reynslu frá bráðamóttökum og
lyflækningadeildum, gjörgæsludeildum og heilsugæslu, bæði í Danmörku og
Noregi.

Samhliða klínísku starfi hefur Hussam verið virkur í umfangsmiklum
rannsóknum á sviði hjarta- og æðasjúkdóma, tekið þátt í klínískum rannsóknum
og sinnt kennslu í læknisfræði um árabil. Á undanförnum árum hefur hann
jafnframt starfað innan lyfjaiðnaðarins, meðal annars sem Global Medical
Manager hjá Novo Nordisk, með áherslu á hjarta- og æðasjúkdóma.

Ráðningin er tímabundin til eins árs og mun Hussam starfa á sjúkrahúsinu í
lotum, 2–3 vikur í senn. Við bjóðum Hussam hjartanlega velkominn til starfa við
Sjúkrahúsið á Akureyri.

Magdalena Ásgeirsdóttir, lungnalæknir hefur störf við Sjúkrahúsið á Akureyri í
febrúar í 30% stöðu. Magdalena lauk embættisprófi í læknisfræði 1993 frá
læknadeild Háskóla Íslands og Diploma in Tropical Medicine and Hygiene frá
London School of Hygiene and Tropical Medicine 1998. Hún stundaði
sérfræðinám á Sahlgrenska háskólasjúkrahúsinu í Gautaborg og lauk þaðan
sérfræðinámi í lungnalækningum 2005.

Magdalena starfaði á Reykjalundi árabilið 2006-2021 ásamt því að stunda nám í
endurhæfingarlækningum og hlaut sérfræðiviðurkenningu sem
endurhæfingarlæknir 2019. Hún hóf störf á Grensásdeild Landspítala í janúar
2022, fyrst sem sérfræðilæknir og yfirlæknir frá 1. nóvember 2023. Við bjóðum
Magdalenu hjartanlega velkomna til starfa.

Hussam Mahmoud Sheta, hjartalæknir

Magdalena Ásgeirsdóttir, lungnalæknir

Therapy - rafrænt lyfjafyrirmælakerfi tekið í
notkun á bráðamóttöku SAk

Með tilkomu Therapy verða lyfjafyrirmæli og lyfjagjafir skráð rafrænt við komu sjúklings á BMT. Þetta tryggir að
upplýsingar um lyfjameðferð fylgi sjúklingi milli deilda og séu aðgengilegar við innlögn, sem eykur verulega öryggi og
dregur úr líkum á tvíverknaði og mistökum. 

Starfsfólk fagnar góðum áfanga

Búið er að gangsetja rafrænt lyfjafyrirmæla- og
lyfjaskráningarkerfi, Therapy, á bráðamóttöku
Sjúkrahússins á Akureyri (BMT). Tilgangur þess
er að bæta lyfjaöryggi sjúklinga og gera
lyfjaskráningu skilvirkari þannig að lyf ávísuð í
Therapy fylgi sjúklingi, óháð deildinni sem hann
er á. Þessum áfanga var skiljanlega fagnað á
bráðamóttökunni í með kaffitíma.

Bætt öryggi og betri yfirsýn 

Samvinna margra fagaðila 

Verkefnið var unnið í nánu og þverfaglegu samstarfi. Verkefnisstjóri var Jóna Valdís Ólafsdóttir, deildarstjóri
lyfjaþjónustu, og í vinnuhópnum voru Íris Gunnarsdóttir lyfjafræðingur, Luciana Clara Paun sérfræðingur
upplýsingatæknideildar, Ármann Jónsson bráðalæknir, Elísabet Björgvinsdóttir, forstöðulæknir bæklunar- og
bráðalækninga, Kristín Ó. Ragnarsdóttir deildarstjóri BMT, Kristín Hrönn Reynisdóttir aðstoðardeildarstjóri BMT,
Valdís Ösp Jónsdóttir hjúkrunarfræðingur á BMT og Bergþór Steinn Jónsson, bráðalæknir. Unnið var í góðu samstarfi
við hugbúnaðarfyrirtækin Helix og Þulu sem komu að tæknilegum þáttum verkefnisins.
„Þetta er stór áfangi í stafrænum umbótum sjúkrahússins og mun bæði auka lyfjaöryggi sjúklinga og einfalda vinnu
starfsfólks,“ segir Jóna Valdís. Deildarstjóri bráðamóttökunnar, Kristín Ó. Ragnarsdóttir segir innleiðinguna ákaflega
jákvæða „Þetta er mjög jákvætt skref fyrir okkur á Bráðamóttökunni og í takt við nútímakröfur að ávísa ekki lengur
lyfjum á pappír.“
Samhliða innleiðingu á Therapy var birgðastýring með Alfa hugbúnaðarlausn innleidd á Bráðamóttöku en Alfa heldur
utan um magn lyfja sem til eru á deildinni og gerir sjálfvirkar lyfjapantanir eftir þörfum.

Síðasta skrefið við samþættingu er fram undan 
Fram undan er síðasta skrefið í rafrænni heildarlausn, en nýtt samþættingartól milli Therapy og Sögu er í smíðum. Þar
til það verður tilbúið á fyrri hluta árs 2026 verður skráning sjúklinga inn og út úr Therapy á BMT framkvæmd
handvirkt. Með tilkomu nýja tólsins verður þessi skráning sjálfvirk og ferlið að fullu rafrænt.



Ráðstefna Icepharma Velferð fór fram þann 13. janúar sl. undir yfirskriftinni „Framtíðin er heima“. Á staðnum voru
margir af máttarstólpum íslenska heilbrigðiskerfisins, m.a. þær Emilía Fönn Andradóttir, sérfræðingur í hjúkrun, og Eva
Hilmarsdóttir, hjúkrunarfræðingur, MSc. Þær starfa á innkirtlamóttöku SAk og sinna eftirliti og göngudeildarþjónustu
fyrir einstaklinga með sykursýki tegund I, sykursýki tegund II með flókna birtingarmynd og insúlínháða
meðgöngusykursýki og veita ráðgjöf og fræðslu innan og utan sjúkrahússins. Þær hafa tekið markviss skref í hagnýtingu
tækni í þjónustu við sjúklinga sem þær sögðu frá á ráðstefnunni. Þeirra innlegg á ráðstefnunni bar yfirheitið
„Fjarheilbrigðisþjónusta: Tækifæri, áskoranir og framtíð heilbrigðisþjónustu á SAk.“

Upptöku frá ráðstefnunni má sjá hér: Framtíðin er heima - Upptaka (þeirra erindi hefst á 1:09:30.)

 Ráðstefnuna í heild sinni má sjá á upptökunni en dagskráin var eftirfarandi, með tímastipmlum:
Opnunarávarp – Jón Magnús: 00:11:10
Heilsulæsi – Brynja Ingadóttir: 00:16:45
Fjárfestingar í velferðartækni – Sveinbjörn Ingi Grímsson: 00:42:30
Fjarheilbrigðislausnir SAk – Emilía Fönn Andradóttir og Eva Hilmarsdóttir: 01:09:30
Öryggi og traust í heimi fjarheilbrigðislausna – Helga Björnsdóttir: 02:05:00
Þegar tæknin hjálpar til – Marco van Elst (ENS): 02:15:00
Fjarheilbrigðisþjónusta í verki hjá Reykjavíkurborg – Auður Guðmundsdóttir og Ása Kolbrún: 03:19:00
Að koma hugmynd í framkvæmd – Ágúst Kristján Steinarsson: 04:04:00
Framtíðin er heima – Helga Dagný Sigurjónsdóttir: 04:32:00

Fulltrúar SAk með erindi á ráðstefnu
Icepharma velferð

https://www.icepharma.is/framtidin-er-heima-upptaka

SAk fær 5,5 milljónir til fjarvöktunar
lungnasjúklinga

Alma D. Möller heilbrigðisráðherra hefur ákveðið að úthluta 50 milljónum króna til sex verkefna sem styðja við markmið
byggðaáætlunar stjórnvalda um eflingu fjarheilbrigðisþjónustu. Verkefnin fá styrk til þróunar og innleiðingar fjölbreyttra
lausna sem auka aðgengi landsmanna að sérfræðiþjónustu, óháð búsetu.

Heilbrigðisráðuneytið leggur fram 30 milljónir króna af heildarfjárhæðinni en 20 milljónir koma úr byggðaáætlun. Hæstu
styrkirnir renna til verkefnis um fjarvöktun bráðveikra nýbura á landsbyggðinni og til innleiðingar á langtímaeftirliti með
langveikum sjúklingum með nýtingu gervigreindar.

Sjúkrahúsið á Akureyri hlaut 5,5 milljóna króna styrk til að koma upp búnaði og verklagi til fjarvöktunar sjúklinga með
langvinna lungnasjúkdóma. Markmiðið er að efla sjúklinga í eigin meðferð, tryggja samfellu í þjónustu og bregðast fyrr
við versnunum. Um er að ræða 12 mánaða tilraunaverkefni sem mun nýtast við áframhaldandi þróun
fjarheilbrigðisþjónustu á sjúkrahúsinu.

Þórdís Rósa Sigurðardóttir, deildarstjóri á göngudeild lyflækninga, segir afar mikilvægt að hefja slíka vegferð að innleiða
fjarheilbrigðisþjónustu. „Við erum ákaflega ánægð með að fá þennan styrk, enda skiptir þetta verkefni miklu máli fyrir
okkar skjólstæðinga. Með fjarvöktun getum við fylgst betur með heilsufari sjúklinga, brugðist fyrr við breytingum og
þannig aukið bæði öryggi sjúklinga og samfellu í þjónustunni. Heilsuhvatning til hollra lífshátta er ákveðinn þáttur sem
fjarvöktun getur haft í för með sér og slíkt getur haft víðtæk áhrif,“ segir Þórdís Rósa. Þórdís leggur áherslu á að í nútíma
heilbrigðiskerfi sé mikilvægt að horfa á þær lausnir sem geti bæði bætt þjónustu, aukið öryggi, lífsgæði og sjálfstæði
einstaklinga með langvinna sjúkdóma. Með því að innleiða fjarheilbrigðisþjónustu geta heilbrigðisstofnanir aukið líkur á
því að minnka nærþjónustu og nota tæknilausnir í staðinn. Fjarheilbrigðiskerfið sem um ræðir hér kemur frá norsku
heilbrigðistæknifyrirtæki sem heitir Dignio. Um er að ræða heildstætt fjarheilbrigðiskerfi þar sem heilbrigðisstarfsfólk
getur sinnt fjareftirliti með sjúklingum með ýmsa langvinna sjúkdóma,” segir Þórdís.

Jóhanna María Oddsdóttir, hjúkrunarfræðingur, gjörgæsludeild,  Hafdís Sif Hafþórsdóttir, hjúkrunarfræðingur, lyflækningadeild og Þórdís Rósa
Sigurðardóttir, deildarstjóri, göngudeild lyflækninga

Hér má lesa nánar um úthlutunina: Styrkjum úthlutað til nýrra verkefna a sviði fjarheilbrigðisþjónustu

https://www.stjornarradid.is/efst-a-baugi/frettir/stok-frett/2025/11/25/Styrkjum-uthlutad-til-nyrra-verkefna-a-svidi-fjarheilbrigdisthjonustu/
https://www.stjornarradid.is/efst-a-baugi/frettir/stok-frett/2025/11/25/Styrkjum-uthlutad-til-nyrra-verkefna-a-svidi-fjarheilbrigdisthjonustu/

Nýr samstarfssamningur SAk og RHA

 Markmiðið er að styðja við starfsfólk SAk í vísindavinnu og tryggja aðgang að faglegri ráðgjöf og
sérfræðiþekkingu RHA.

 „Með þessu samstarfi er stigið mikilvægt skref í átt að öflugri rannsóknarinnviðum,“ segir Laufey
Hrólfsdóttir. „Við viljum að starfsfólk SAk sem hefur áhuga á því að framkvæma vísindarannsókn og vinna
að nýsköpun í heilbrigðiskerfinu fái góðan stuðning til að útfæra hugmyndir sínar.“

 „Við hjá RHA hlökkum mikið til samstarfsins,“ segir Arnar Þór. „RHA hefur stundað rannsóknir og
stutt við rannsóknir annarra í yfir 30 ár og við sjáum mikil tækifæri í því að tengjast enn betur því ört
vaxandi vísindastarfi sem fer fram innan SAk.“

Laufey Hrólfsdóttir, deildarstjóri menntavísindadeildar SAk og Arnar Þór Jóhannesson,
forstöðumaður RHA

Samstarfssamningur Sjúkrahússins á Akureyri (SAk) og Rannsóknamiðstöðvar Háskólans á Akureyri
(RHA) hefur verið undirritaður. Með samningnum staðfesta SAk og RHA sameiginlegan vilja til að
efla samstarf á sviði rannsókna og fræðastarfs. 

Mikilvægt skref  í átt að öflugri rannsóknarinnviðum

Sjúkraflutningaskólinn fær nýjar kennsludúkkur

Nýverið fékk Sjúkraflutningaskólinn þrjár nýjar sérhæfðar kennsludúkkur, sem nýtast mjög vel í starfi
skólans.

„Stærsti kosturinn er að þær henta bæði vel fyrir færnikennslu og hermikennslu. Þær eru meðfærilegar og
því hægt að setja upp raunhæfar æfingar, nánast hvar sem er.“ segir Sigurjón Valmundsson, verkefnastjóri
Sjúkraflutningaskólans, og bætir við „Það er til dæmis hægt að koma „sjúklingnum“ fyrir í mismunandi
aðstæðum, hvort sem er inni í íbúð, bíl eða hvar sem er. Þar er hægt að hefja meðferð, undirbúa og hefja
flutning inn í sjúkrabíl og sinna áfram, rétt eins og gerist í raun og veru. Þannig er hægt að skapa raunhæfar
aðstæður til æfinga, sem er ákaflega verðmætt,“ segir Sigurjón.

Ingimar Eydal, skólastjóri sjúkraflutningaskólans, kennsludúkkurnar þrjár og Sigurjón Valmundsson,
verkefnastjóri sjúkraflutningaskólans.

Verkefnið „Velkomin til Akureyrar“ hlaut styrk

Akureyrarbær hlaut á dögunum styrk að upphæð 1,9 millj. kr. úr uppbyggingarsjóði SSNE til verkefnis sem kallast
„Velkomin til Akureyrar“. Það snýst um að stuðla að samstarfi fyrirtækja og stofnana um hvernig megi best taka á
móti starfsfólki sem er af erlendu bergi brotið. Samstarfsaðilar verkefnisins eru, ásamt Akureyrarbæ, SÍMEY,
Sjúkrahúsið á Akureyri, Kjarnafæði Norðlenska og Bílaleiga Akureyrar. 

Meðal þess sem verkefnið felur í sér að greina stöðuna, ná utan um þær aðferðir sem reynst hafa vel, kortleggja
tækifæri til sameiginlegs lærdóms, móta verklag og vinnubrögð og miðla til annarra fyrirtækja og stofnana.
Til lengri tíma miðar verkefnið að því að fyrirtæki og stofnanir á Akureyri og í Eyjafirði verði þekkt fyrir að taka vel á
móti erlendu starfsfólki. Vel heppnuð móttaka styrkir þátttöku nýrra íbúa í starfi og samfélagi og eykur líkur á að
hæft starfsfólk setjist hér að til lengri tíma.

Erla Björnsdóttir, framkvæmdastjóri mannauðssviðs

„Við fögnum þessum styrk og samstarfinu sem hann gerir verkefnið mögulegt. Á Sjúkrahúsinu á Akureyri starfar
fjölbreyttur hópur starfsfólks af erlendum uppruna sem gegnir mikilvægu hlutverki í að tryggja örugga og vandaða
heilbrigðisþjónustu. Markviss og hlýleg móttaka skiptir miklu máli, ekki aðeins á fyrstu dögum í starfi heldur til
lengri tíma litið. Með verkefninu „Velkomin til Akureyrar“ gefst tækifæri til að læra af reynslu annarra, samræma
verklag og styrkja enn frekar aðlögun nýrra starfsmanna – til hagsbóta fyrir starfsfólk, sjúklinga og samfélagið í heild.“
segir Erla Björnsdóttir, framkvæmdastjóri mannauðssviðs.

Styrkurinn fagnaðarefni



Mannauðurinn er ein dýrmætasta auðlind SAk. Lykilatriði er að hlúa vel að bæði starfsfólki og 
stjórnendum, efla fagmennsku, styrkja vellíðan og byggja upp vinnustað sem laðar að sér hæft fólk, 
heldur í það og styður það til árangurs. Áhersla SAk er að veita framúrskarandi þjónustu og vera 
eftirsóknarverður vinnustaður, og hefur árið 2025 skilað árangri á því sviði. Á árinu voru gerðar 
markvissar aðgerðir til að bæta mönnun og styðja við ráðningar, meðal annars með herferðinni 
„Finndu jafnvægið fyrir norðan!“ sem og auknu samstarfi við erlendar ráðningarskrifstofur og 
hefur skilað góðum árangri í nýráðningum, sérstaklega lækna.

Moodup mannauðsmælingar hófust í maí sl. og hafa fjórar mælingar verið framkvæmdar. 
Mælingarnar gefa tækifæri til að hlusta á raddir starfsfólks og fá dýrmæta endurgjöf sem er mikilvæg til að gera betur og byggja
upp góðan vinnustað. Niðurstöður síðustu mælinga sýna að þvert á deildir þá er upplifun starfsfólks stöðug þrátt fyrir mikið
álag og krefjandi vinnuumhverfi undanfarna mánuði. 
Þættir sem skora hæst eru:

gott samstarf
sterk samheldni
jákvætt samband við yfirmenn

Þessar niðurstöður endurspegla öflug teymi og gott samband
við næsta yfirmann. 

Mannauðsdeild

Heilsustyrkir og Velferðartorg

Stuðningur við starfsfólk verður áfram í forgrunni árið 2026 og stendur
öllu starfsfólki til boða heilsustyrkur og aðgangur að Velferðartorgi SAk. 
Mikil ánægja ríkir með Velferðartorgið og þá þjónustu sem þar er að finna en það veitir starfsfólki aðgang að allt að þremur
meðferðartímum á ári, þeim að kostnaðarlausu, sem stuðlar að bættri heilsu, forvörnum og stöðugum stuðningi í starfi.
Velferðartorgið fær 4,7 af 5 í heildareinkunn en unnið hefur verið markvisst að því að fjölga meðferðaraðilum svo hægt sé að
mæta ólíkum þörfum starfsfólks. Velferðartorgið inniheldur einnig fræðslutorg með fjölbreyttum vefnámskeiðum og efni
um andlega heilsu, sambönd, líkamlega heilsu og aðra þætti sem tengjast vellíðan – allt starfsfólki okkar að kostnaðarlausu.
Þetta styður heildræna nálgun SAk á velferð og forvarnir.

Árangur náðist á árinu 2025 og áframhaldandi stuðningur við stjórnendur og starfsfólk
verður í forgrunni ásamt heildrænni nálgun á heilsu og vellíðan árið 2026

Kristjana Kristjánsdóttir, 
deildarstjóri mannauðsdeildar

Mælingarnar sýna einnig tækifæri til að efla jákvæða menningu
enn frekar með auknu hrósi, þakklæti og viðurkenningu –
hegðun sem hefur sterk áhrif á vellíðan og liðsheild.



Veikindatölur
Heildarhlutfall veikinda hefur lækkaði úr 7,5% árið 2024 í um 6,9%
árið áður sem er jákvæð þróun og í áttina að markmiðinu sem sett
var fram í byrjun árs 2025. Skipting milli skammtíma- og
langtímaveikinda sýnir  örlítinn samdrátt á langtímaveikindum og
svipað eða lítillega lægra hlutfall skammtímaveikinda milli ára. 
Fjöldi stöðugilda í veikindum og vinnuslysum hefur lækkað úr
47,06 í 43,93 stöðugildi að meðaltali á ári, sem gerir lækkun um 3,13
stöðugildi.

SAk innleiðir samskiptasáttmála og verður þátttakandi í heilsueflandi vinnustað

Markmið SAk er að veita framúrskarandi þjónustu og til að það verði að veruleika er mikilvægt að huga vel að góðum
samskiptum. Virðing og traust í samskiptum og góð teymisvinna er mikilvægur hlekkur svo skila megi öflugri þjónustu.
Með því að styðja hvert annað, koma fram af virðingu og meta framlag allra þá höfum við áhrif á og styrkjum vellíðan
starfsfólks og gæði þjónustunnar. 
Á árinu 2026 verður unnið að innleiðingu samskiptasáttmála sem stuðla á að sterkari liðsheild á SAk. Samskiptasáttmáli
SAk er sameiginlegt verkefni starfsfólks og stjórnenda, þar sem allir fengu tækifæri til þess að leggja sitt af mörkum við gerð
hans. Sáttmálinn minnir okkur á sameiginlega ábyrgð á jákvæðum, faglegum og styðjandi samskiptum sem skapa traust og
öruggt vinnuumhverfi sem er forsenda þess að við getum sinnt starfi okkar af fagmennsku og alúð. Innleiðing á
samskiptasáttmálanum er hafin og leiðir mannauðsdeild innleiðingarferlið. Í kjölfar innleiðingarinnar hafa verið settir á
reglulegir stjórnendafundir með mannauðsdeild sem hafa það að markmiði að styðja við innleiðingu á sáttmálanum ásamt
því að veita stuðning, efla stjórnun, styðja við umbætur og styrkja leiðtogafærni og skipulag.

Á árinu verður einnig unnið að því að Sjúkrahúsið verði heilsueflandi vinnustaður en það styður áherslur okkar á forvarnir,
góð samskipti og heilbrigt starfsumhverfi.  Í nóvember var skipuð nefnd sem fer með verkefnið og mun kynna vegferðina
framundan á næstu dögum. Í verkefninu er leitað leiða til að bæta vinnuskipulag og vinnuumhverfi, hvetja til virkrar þátt
töku og stuðla að þroska og vellíðan einstaklingsins. 

Árangur sýnilegur árið 2025

Starfsmannavelta
Starfsmannavelta, fyrir ótímabundnar ráðningar, var árið 2024 13,2% en árið 2025 lækkaði starfsmannavelta niður í 9,6%.
Þetta er veruleg og jákvæð lækkun og í samræmi við þau markmið sem sett voru fyrir árið 2025.

Sjúkrahúspósturinn



28. janúar var alþjóðlegi persónuverndardagurinn,
dagurinn er tileinkaður persónuvernd til þess að  auka
vitund almennings á persónuvernd og rétt einstaklinga
til friðhelgi einkalífs. Af því tilefni er tækifæri til að
minna á þetta mikilvæga svið sem viðkemur okkur
öllum.  

Mikilvægt að auka vitund um persónuvernd og
rétt einstaklinga til friðhelgi einkalífs  

Af hverju persónuvernd?  

Kristína Björk Arnórsdóttir, persónuverndarfulltrúi SAk

Persónuvernd er í grunninn að vernda grundvallarréttindi
okkar, þ.e. friðhelgi einkalífsins sem eru tryggð bæði í
mannréttindasáttmála Evrópu sem og stjórnarskránni.  

Markmiðið með persónuverndarlögunum er að stuðla að
því að farið sé með persónuupplýsingar í samræmi við
grundvallarsjónarmið og reglur persónuverndar og tryggja
áreiðanleika og gæði persónuupplýsinga sem unnið er með.  

Af hverju persónuverndarfulltrúi?  
Með gildistöku nýju persónuverndarlaganna var gerð krafa
um að vissar stofnanir og fyrirtæki þyrftu að ráða til sín
persónuverndarfulltrúa. Þar undir falla allar
heilbrigðisstofnanir vegna eðlis þeirra upplýsinga sem þar
er unnið með.  Persónuverndarfulltrúi hefur það
meginhlutverk að tryggja að heilbrigðisstofnun uppfylli
allar kröfur persónuverndarlöggjafarinnar.  
Helstu verkefni persónuverndarfulltrúa eru að sinna
eftirliti, fræðslu, ráðgjafar- og samráðshlutverki á þessu
sviði.  Fyrirspurnir, beiðnir eða kvartanir vegna vinnslu
persónuupplýsinga skal beina til persónuverndarfulltrúa á
netfangið personuvernd@sak.is.

En hvað felst í því?
Löggjöfin gerir ráð fyrir innbyggðri og sjálfgefinni
persónuvernd, sem þýðir að allir verkferlar, stefnur og
gæðaskjöl sem fela í sér einhvers konar vinnslu
persónuupplýsinga þurfa að vera í samræmi við
persónuverndarlögin sem og önnur tilfallandi lög. Það
er því eitt af hlutverkum persónuverndarfulltrúa að hafa
eftirlit með því og veita ráðgjöf og benda á ef verkferlar
til dæmis uppfylla ekki kröfur löggjafarinnar.  

Persónuvernd innan SAk  

Innan sjúkrahússins er unnið með umfangsmikið af
viðkvæmum persónuupplýsingum á hverjum degi.
Þungamiðja persónuverndar innan sjúkrahússins snýr
því að því að tryggja að vinnsla persónuupplýsinga
innan sjúkrahússins samrýmist kröfum
persónuverndarlaga og þannig tryggja öryggi
upplýsinganna en á sama tíma eflum við traust sjúklinga
gagnvart stofnunni. Mikilvægt er að verkferlar og
gæðaskjöl sem fela í sér vinnslu persónuupplýsinga séu í
samræmi við löggjöfina og að starfsmenn kynni sér vel
það verklag og fylgi því eftir til að stuðla að öryggi
persónuupplýsinga. Við erum öll almannavarnir, við
erum öll persónuvernd. 



Menntavísindadeild (muna dagatal)

5. -6. febrúar: ALS
11.febrúar: Fræðsla tengd fyrsta árið í starfi
13.  febrúar: Föstudagsfræðsla
20. febrúar: Föstudagsfræðsla
25. febrúar EPALS endurmenntun
25.febrúar: Fræðsla tengd fyrsta árið í starfi
26. febrúar Þverfagleg hermikennsla
27. febrúar: Föstudagsfræðsla

5.mars: Þverfagleg hermikennsla
6.  mars: Föstudagsfræðsla

11.mars:  Fræðsla tengd fyrsta árið í starfi
17. -18. mars: EPALS
19.mars: Þverfagleg hermikennsla
20.  mars: Fræðsludagur gjörgæslu
25.mars: Fræðsla tengd fyrsta árið í starfi
26.mars: BASIC gjörgæslunámskeið
27.mars: Föstudagsfræðsla

Mennta- og vísindadeild
Hlutverk Mennta- og vísindadeildar SAk er að skipuleggja starfsnám nema, sjá um klíníska þjálfun nemenda og
starfsfólks, sinna fræðslustarfsemi og efla vísindastarf þvert á allar deildir sjúkrahússins. Hlutverk deildarinnar er enn
fremur að veita aðgang að nýjustu og bestu þekkingu og fræðslu í heilbrigðisfræðum og gera aðstöðu til menntunar
og vísindastarfsemi ákjósanlega við sjúkrahúsið. ​

Fræðsla fyrir starfsfólk SAk í febrúar og mars

Góð gjöf frá Ragnari Hólm, myndlistarmanni

„Sólveig Hulda, deildarstjóra lyflækningadeildar, kom að máli við mig á förnum vegi og spurði hvort að ég ætti
málverk til að lífga aðeins upp á ný líknarrými á SAk. Mér þótti það bara heiður ef myndir eftir mig gætu orðið til þess
að fá fólk í erfiðri stöðu til að gleyma þrautum sínum og ef til vill hjálpa því að dreyma um betri daga.“ Segir Ragnar
„Við höfum útbúið líknarstofu fyrir sjúklinga og vildum að rýmið myndi halda vel utan um fólk. Listin getur oft
hughreyst og huggað með einstökum hætti og ég var alveg viss um að verk eftir Ragnar Hólm gætu sómt sér vel. Þess
vegna ákvað ég að spyrja hann og er himinsæl með að hann skyldi taka jákvætt í þessa bón og gefa okkur þessar fallegu
myndir“ Segir Sólveig Hulda, deildarstjóri lyflækningadeildar.

Hafdís Sif Hafþórsdóttir, hjúkrunarfræðingur á lyflækningadeild, Sólveig
Hulda Valgeirsdóttir, deildarstjóri lyflækningadeildar, Ragnar Hólm
Ragnarsson, myndlistamaður og Hildigunnur Svavarsdóttir, forstjóri SAk.

Ragnar Hólm Ragnarsson, myndlistarmaður hefur
gefið Sjúkrahúsinu á Akureyri olíumálverk og
vatnslitamynd.

Líkt og hans er von og vísa eru vatnslitamyndirnar
hugljúfar landslagsmyndir, en olíumálverkið kraftmikil
litasprengja. Ragnar Hólm hefur í rúman áratug sinnt
myndlist af mikilli ástríðu og haldið yfir 20
einkasýningar.

Lítil gjöf til minningar um foreldra mína

„Sjálfur er ég orðinn munaðarlaus á gamalsaldri og má segja að þessi litla gjöf sé til minningar um foreldra mína sem
kvöddu þessa jarðvist fyrir fáeinum árum. Þetta er annars vegar olíumálverk sem átti að verða abstrakt en breyttist óvænt í
blómvönd sem ég síðan útfærði í mildum litum. Hins vegar er þarna vatnslitamynd sem ég málaði sumarið 2024 við
mynni Svarfaðardals. Ég vona að þessi verk eigi eftir að sóma sér vel í eigu Sjúkrahússins á Akureyri.“

Vel heppnaður dagur sjúkrahússins

Hollvinir SAk í samstarfi við sjúkrahúsið, stóðu fyrir degi sjúkrahússins á Glerártorgi. Hollvinir SAk standa m.a. fyrir
fjáröflun til kaupa á tækjum og búnaði fyrir sjúkrahúsið og eru því ákaflega verðmætir. Við hvetjum öll sem geta til þess
að gerast hollvinir, en árgjaldið er 6.000 kr. Hér er hægt að skrá sig: https://www.hollvinir.is/services. Meðfylgjandi
myndir tók m.a. Þorgeir Baldursson.  

https://www.facebook.com/hollvinir?__cft__[0]=AZVRfp9a217cAK26UAXI84bBz7lVeES_715m_nNiH09kWjnkl1gyhRcAHy53dqDSBm6rFueN-RTUSvmV5i2QVgPPODgzMDuQfzuiIffsRig42_Mx71wMJD8weZnvClWlet8dRnYQqdi_0JAoWBf-htMd&__tn__=-]K-R
https://www.hollvinir.is/services?fbclid=IwZXh0bgNhZW0CMTAAYnJpZBEwM1NLTUVrMzhTbVpsYjA4YXNydGMGYXBwX2lkEDIyMjAzOTE3ODgyMDA4OTIAAR5B2sYrMkrjCHdj0pkzSdwbPjLPkJwxa7nvgR3ssUYZlJtWeffDDT3n5eYvgA_aem_lnqlCYyH8DLuQw2cMl8-EQ

Farsældarráð Norðurlands eystra og stýrihópur
farsældarlaga á SAk

Fyrsti fundur Farsældarráðs Norðurlands eystra var
haldinn þann 3. desember sl. Fulltrúi SAk í ráðinu er
Snæbjörn Ómar Guðjónsson, sérfræðingur í
geðhjúkrun og er varamaður hans Ingunn Eir
Eyjólfsdóttir, félagsráðgjafi. Á fyrsta fundi var
samþykkt skipurit farsældarráðsins, samskiptasáttmáli
og starfsreglur.

Hlutverk farsældarráðs er að móta aðgerðaáætlun til
fjögurra ára sem byggir á stefnu stjórnvalda um farsæld
barna, niðurstöðum farsældarþings og stöðumats á
Norðurlandi eystra. Áætlunin skal endurspegla
svæðisbundnar áskoranir, tækifæri og skilgreina skýr
markmið, aðgerðir, tímaramma, mælikvarða um
árangur og ábyrgðaraðila.

Innleiðing á SAk

Stýrihópur innleiðingar farsældar barna mun hefja
undirbúning að innleiðingu farsældarlaganna í
janúar 2026 á SAk. Í stýrihópnum eru ásamt
Snæbirni og Ingunni, Áslaug Felixdóttir,
verkefnastjóri fræðslumála og Sigríður Ásta
Hauksdóttir, fjölskyldufræðingur. Tengiliðir
farsældar á SAk eru Halldóra Margrét Bjarnadóttir,
hjúkrunarfræðingur á barnadeild og Thelma
Eyfjörð Jónsdóttir, félagsráðgjafi.

Mynd stjórnarráðið: Fulltrúar stofnenda farsældarráðs Norðurlands eystra í Hofi ásamt Guðmundi Inga Kristinssyni, mennta- og barnamálaráðherra.

Stefán Þengilsson færir bráðamóttöku listaverk

Stefán Þengilsson, athafnamaður í Höfn á Svalbarðsströnd, gaf bráðamóttöku Sjúkrahússins á Akureyri tvö
listaverk. Kristín Ósk Hólm Ragnarsdóttir, deildarstjóri á bráðamóttöku segir deildina ver þakkláta fyrir gjöfina 

„Við komum að máli við Stefán og spurðum hvort að hann væri reiðubúinn að gefa deildinni verk. Það skiptir máli
að geta lífgað upp á rýmin hjá okkur, hvort heldur sem er í setustofu eða í aðstandendaherbergi. Listin gleður augað
og veitir hlýleika sem við viljum geta sýnt því fólki sem þarf að leita til okkar. Við erum því ákaflega ánægð með þessa
góðu gjöf“ segir Kristín. 

Það skiptir máli að geta lífgað upp á rýmin hjá
okkur

“Mannauðurinn er auðlind sem verður að hlú að”

Guðni Arnar Guðnason, sérfræðingur í lyf- og
innkirtlalækningum, hefur verið ráðinn tímabundið
sem forstöðulæknir lyflækningadeildar
Sjúkrahússins á Akureyri í fjarveru Guðjóns
Kristjánssonar. Að hans sögn eru tækifærin mörg
þegar kemur að frekari uppbyggingu lyflækninga á
SAk en jafnframt áskoranir sem snúi fyrst og fremst
að mönnun og að tryggja þekkingu til framtíðar.

„Það eru fjölmörg tækifæri til að byggja upp trausta og
afburðagóða þjónustu í almennum lyflækningum og helstu
undirsérgreinum lyflækninga, bæði á legudeild sem og í dag-
og göngudeildarþjónustu.“
Á nýliðnu ári og nýbyrjuðu hafa bæst við eða eru að bætast
við sérfræðiþjónusta í gigtlækningum, nýrnalækningum,
innkirtlalækningum og nú síðast í lungnalækningum. Fyrir
voru þegar sérfræðilæknar í hjarta-, smitsjúkdóma-, tauga-,
meltingar-, krabbameins- og blóðlækningum. „Það eru
tækifæri til að styrkja þessa þjónustu enn frekar, en jafnframt
áskorun að viðhalda og tryggja að þessi þekking verði áfram til
staðar.“

Guðni sér ýmis tækifæri til að þróa starfsemi lyflækningadeildar
enn frekar. Þar nefnir hann meðal annars möguleika á að koma
á fót bráðadagdeild. „Nefna má til dæmis bráðadagdeild þar
sem koma mætti á fót uppvinnslu og meðferð sjúklinga með
bráðavandamál sem annars myndu oftast þurfa að leggjast inn.
Þannig mætti létta undir með legudeildinni og verkefnum
hennar og jafnvel tryggja betri plássastöðu.“

Einnig telur hann mikla möguleika felast í
uppbyggingu göngudeildar „Göngudeild sem gæti
meðal annars sinnt sjúklingum sem þurfa eftirlit eftir
útskrift af legudeild.“ Áskoranir snúi fyrst og fremst að
mönnun. „Til að tryggja starfsemi göngudeildar allan
ársins hring þarf að viðeigandi mönnun sérfræðilækna
og sérnámslækna, sem hefur sem hefur því miður ekki
verið tilfellið. Það er þó fagnaðarefni að læknir er
kominn aftur til starfa á göngudeild innkirtla eftir
nokkurra ára hlé og vinnur þar með góðu teymi
hjúkrunarfræðinga og fleiri fagstétta. Eins eru starfrækt
lungnateymi og nýrnateymi, svo eitthvað sé nefnt.“

Bráðadagdeild og sterkari göngudeild 
Áhugaverð tækifæri fyrir

heilbrigðisstarfsfólk á lyflækningadeild

Guðni telur að á lyflækningadeild séu áhugaverð
tækifæri fyrir heilbrigðisstarfsfólk: „Sjúklingar sem
liggja inni eru með fjölbreytileg og oft flókin vandamál
sem krefjast breiðrar þekkingar og deildin býður upp á
tækifæri til að viðhalda og þróa frekar hæfni og
þekkingu heilbrigðisstarfsfólks. Einnig eru ríkuleg
námstækifæri til staðar á deildinni, bæði fyrir lækna sem
eru lengra og skemmra komnir í menntun sinni.“

Frh. á næstu síðu

“Mannauðurinn er auðlind sem verður að
hlú að” (frh.)

Þá nefnir hann að á SAk séu tækifæri til að framkvæma
rannsóknir sem krefjast innlagnar „Innlögn í
rannsóknarskyni, til dæmis vegna þrálátra sykurfalla sem þarf
að vinna frekar upp og krefst eftirlits starfsfólks á legudeild,
getur verið torsótt á oft yfirfullum legudeildum
Landspítalans.“ Þá nefnir hann tækifæri til aukins samstarfs
við bæði Landspítala og heilsugæslu. „Það eru tækifæri til að
efla enn frekar samstarf við Landspítala og einnig tækifæri til
að styrkja samstarf við heilsugæslu og halda úti öflugri
fræðslu- og ráðgjafarþjónustu.“

Frh. á næstu síðu

„Tryggja þarf góð kjör og starfsaðstæður“

Aðspurður um þær áskoranir sem hann telji að blasi við nefnir
hann mönnun lækna og staðsetningu Sjúkrahússins á
Akureyri: „Það er oftast erfiðara að tryggja læknamönnun á
landsbyggðinni en á höfuðborgarsvæðinu. Vaktir á
landsbyggðarsjúkrahúsum eru oft og tíðum, en ekki alltaf,
fleiri, þyngri og færri til að leita ráða hjá en á til dæmis
Landspítalanum. Þá velur fólk gjarnan vinnustað þar sem það
getur verið nálægt fjölskyldu og vinum og þar sem það ólst
sjálft upp. Það hallar því oft á landsbyggðina í þessum efnum.
Góð mönnun lækna og annars heilbrigðisstarfsfólks á
Sjúkrahúsinu á Akureyri snýst því að miklu leyti um að
tryggja góð kjör og starfsaðstæður. Það hefur ríkt ákveðin
óvissa varðandi launamálin en það er í gangi vinna hjá
starfshópi, skipuðum af forstjóra, sem leitar leiða til að skapa
forsendur til að efla og svo viðhalda góðri mönnun lækna.
Mannauðurinn er auðlind sem verður að hlúa að. Það þarf
minna til að molna undan starfseminni þegar færri vinna
verkin og því gríðarlega mikilvægt að tryggja góða mönnun.
Góð samvinna við stjórnvöld og sveitarfélagið skiptir og miklu
máli í þessu samhengi. Það eru fyrir hendi tækifæri og
aðstæður til að gera vel, á sanngjarnan hátt, við starfsmenn, til
að halda í og laða þá til starfa.“

Áhugi á innkirtlalækningum og lýðheilsu

Guðni segist upphaflega hafa valið sér sérnám í
innkirtlalækningum meðal annars vegna þess að í
þeim sé oftast hægt að staðfesta eða útiloka tiltekna
sjúkdómsgreiningu með blóðrannsókn. „Í mörgum
tilvikum má að minnsta sjá hvort vandamálið er
vegna of mikils eða of lítils magns af tilteknu
hormóni. Á þann hátt getur greiningin í mörgum
tilfellum verið skýrari og auðsóttari en í öðrum
sérgreinum. Ég komst þó fljótlega að því að þetta er
ekki svona einfalt! Það sem heillaði mig líka við
innkirtlalækningar er hversu fjölbreytileg
vandamálin eru. Innkirtlar eru staðsettir vítt og
breitt um líkamann og kallar sérgreinin því á nána
samvinnu við aðrar sérgreinar eins og heila- og
taugaskurðlækna, kviðarholsskurðlækna,
hjartalækna og háls-, nef- og eyrnalækna. Ég hef
síðan áhuga á flestöllu sem tengist lyflækningum og
innkirtlasjúkdómum en það sem ég hef helst sérhæft
mig í í seinni tíð eru algeng og oft ógreind
lýðheilsuvandamál eins og sykursýki týpa 2,
beinþynning og jafnvel testósterónskortur. Þetta eru
eins og sagði algeng vandamál þar sem rétt greining
og meðferð getur skipt höfuðmáli fyrir stóran hóp
fólks. Þetta kemur einnig inn á heilsuhagfræði,
forvarnir, lífsstíl og hreyfingu sem ég hef einnig
mikinn áhuga á. Ég hef lagt mig eftir og brenn fyrir
að auka þekkingu og vitund bæði almennings og
heilbrigðisstarfsfólks í þessum efnum því það er
þjóðhaglega hagkvæmara að meðhöndla snemma og
rétt en að glíma við kostnaðarsamar og íþyngjandi
afleiðingar síðar þegar vandamálið er seint eða ekki
greint.“

Af hverju Akureyri?

„Ég er reyndar alinn upp á mölinni í Reykjavík og ættaður
að ¾ hluta að vestan og af Ströndum og að ¼ úr Haugasundi
í Vestur-Noregi. Það lá því ekki beinast við að vinna á
Akureyri. Ég hef reynt að festast ekki og eiga á hættu að
staðna á einum vinnustað og hef því flakkað aðeins á milli.
Þar fyrir utan fannst mér kominn tími á nýja áskorun og að
þróast áfram í starfi eftir rúm átta ár á Landspítala. Ég hef
alltaf kunnað mig vel á Akureyri og síðan hefur konan mín,
Dalvíkingurinn, ósjaldan dregið mig norður. Ég hef því
núorðið nokkuð sterka tengingu við Norðurlandið. 

Akureyri er fallegur bær og fjölskylduvænn með góða
útivistar- og atvinnumöguleika sem hefur alla burði til að
verða öflug lítil borg með kjöraðstæður til að laða að einnig
sérhæft starfsfólk sem getur eflt samfélagið enn frekar. Ég bý
þó enn í Reykjavík en kem norður í hverri viku og eyði því
nokkrum klukkutímum í hverri viku í flugvél eða á flugvelli.
Í dag er auðveldara en áður að stunda fjarvinnu að heiman
en einnig má vel hugsa sér fyrir suma að vinna hlutastarf hér
og fylla upp í dagskrána annars staðar. Að því sögðu held ég
að það væri samt vænlegast fyrir Sjúkrahúsið að fá hingað
góðan kjarna lyflækna og annars sérhæfðs
heilbrigðisstarfsfólks sem vill búa hér og festa rætur. Það
fylgja því líka fríðindi að koma hingað og losna við
umferðina og asann í Reykjavík.“

Bakgrunnur

Guðni útskrifaðist úr læknadeild Háskóla Íslands
árið 2000 og stundaði framhaldsnám í
innkirtlalækningum við Sahlgrenska
háskólasjúkrahúsið í Gautaborg á árunum 2005–
2010. Hann hlaut sérfræðiviðurkenningu í
lyflækningum árið 2007 og í innkirtlasjúkdómum
árið 2009.

Guðni starfaði á Sjúkrahúsinu á Akranesi frá 2010–
2017 og var yfirlæknir á lyflækningadeild HVE á
árunum 2014–2017. Hann hefur jafnframt starfað á
innkirtladeild Landspítalans frá 2017 og sinnt
hlutastarfi á Sjúkrahúsinu á Akureyri. Þá hefur
hann áður starfað á eigin stofu í Læknasetrinu.

Auk klínískrar reynslu er Guðni með diplómu í
opinberri stjórnsýslu við Háskóla Íslands og sat í
stjórn Læknaráðs Landspítala 2018–2020. Hann
hefur unnið að rannsóknum á áhrifum höfuðáverka
á starfsemi heiladinguls og hefur sérstakan áhuga á
sykursýki af tegund 2, testósterónskorti og
beinasjúkdómum.



Sumarstörf á SAk
Komdu í lið með okkur!

starfatorg.is

Langar þig að starfa í hvetjandi og lærdómsríku umhverfi? Sjúkrahúsið á
Akureyri (SAk) leitar nú að öflugu sumarstarfsfólki fyrir sumarið 2026.

Áhugasamir eru hvattir til að kynna sér störfin sem eru í boði á
www.starfatorg.is og sækja um sem fyrst. Unnið verður úr umsóknum
jafnóðum og þær berast. 

https://island.is/starfatorg?q=Sj%C3%BAkrah%C3%BAsi%C3%B0+%C3%A1+akureyri+sumarstarf

Heimasíða SAk

